
The lyf so short, the craft so long to lerne,
Th’assay so hard, so sharp the conquerynge,
The dredful joye, alwey that slit so yerne:
Al this mene I by Love, that my felynge
Astonyeth with his wonderful werkynge

So sore, iwis, that whan 1 on hym thynke,
Nat wot I wel wher that I flete or synke.

For al be that I knowe nat Love in dede,
Ne wot how that he quiteth folk here hyre,
Yit happeth me ful ofte in bokes reede

Of his myrakles and his crewel yre.

There rede I wel he wol be lord and syre;
I dar nat seyn, his strokes been so sore,

But “God save switch a lord!” — I can na moore.

Of usage — what for lust and what for lore —
On bokes rede I ofte, as I yow tolde.

But wherfore that I speke al this? Nat yoore
Agon, it happede me for to beholde

Upon a bok, was write with lettres olde,

And therupon, a certeyn thing to lerne,

The longe day ful faste I redde and yerne.

(PF: 1L 1-21)

For out of olde feldes, as men seyth,
Cometh al this newe corn from yer to yere,
And out of olde bokes, in good feyth,
Cometh al this newe science that men lere.
But now to purpos as of this mater;

To rede forth hit gan me so delite,

That al that day me thoughte but a lyte.

(PF: 11. 22-28)

Thanne telleth it that, from a sterry place,
How Affrycan hath hym Cartage shewed,
And warnede hym beforn of al his grace,



And seyde hym what man, lered other lewed
That lovede commune profyt, wel ithewed,
He shulde into a blysful place wende,

There as joye is that last withouten ende.

(PF : 11. 43-49)

Thanne axede he if folk that here been dede
Han lyf and dwellynge in another place.
And Affrican seyde, “Ye, withouten drede,”
And that oure present worldes lyves space
Nis but a maner deth, what wey we trace,
And rightful folk shul gon, after they dye,
To hevene; and shewede hym the Galaxye.

Thanne shewede he hym the lytel erthe that here is,
At regard of the hevenes quantite;

And after shewede he hym the nyne speres,

And after that the melodye herde he

That cometh of thilke speres thryes thre,

That welle is of musik and melodye

In this world here, and cause of armonye.

(PF : 11. 50-63)

And whan that he was slayn in this manere,
His lighte goost ful blisfully is went

Up to the holughnesse of the eighthe spere,
In convers letyng everich element;

And ther he saugh, with ful avysement,
The erratik sterres, herkenyng armonye
With sownes ful of hevenyssh melodie.

And down from thennes faste he gan avyse
This litel spot of erthe, that with the se
Embraced is, and fully gan despise

This wrecched world, and held al vanite

To respect of the pleyn felicite

That is in hevene above; and at the laste,
Ther he was slayn, his lokyng down he caste.

(Troilus and Criseyde: Book V 1l. 1807-1820)

The day gan faylen, and the derke nyght,
That reveth bestes from here besynesse,
Berafte me my bok for lak of lyght,
And to my bed I gan me for to dresse,
Fulfyld of thought and busy hevynesse;



For bothe I hadde thyng which that I nolde,
And ek I nadde that thyng that I wolde.

(PF : 1. 85-91)

But fynally, my spirit at the laste,

For wery of my labour al the day,

Tok reste, that made me to slepe faste.

And in my slep I mette, as that I lay,

How Affrican, ryght in the selve aray

That Scipion hym say byfore that tyde,

Was come and stod right at my beddes syde.

The wery huntere, slepynge in his bed,

To wode ayeyn his mynde goth anon;

The juge dremeth how his plees been sped;
The cartere dremeth how his cartes gon;

The riche, of gold; the knyght fyght with fon;
The syke met he drynketh of the tonne;

The lovere met he hath his lady wonne.

(PF : 1I. 92-105)

Can I not seyn if that the cause were



For I hadde red of Affrican byforn,

That made me to mete that he stod there;

But thus seyde he: “Thow hast the so wel born
In lokynge of myn olde bok totorn,

Of which Macrobye roughte nat a lyte.”

That sumdel of thy labour wolde I quyte.”

(PF: 1l. 106-112)

